BRATH-NAIDHEACHD – CLEACHDAIBH SA BHAD – 18MH AN DÀMHAIR 2006

AITHISG CHIÙIL FHARSAING GA FOILLSEACHADH AIG A’ MHÒD

Chaidh aithisg chudromach a tha a’ coimhead air na tha an dàn do cheòl na Gàidhlig fhoillseachadh an-diugh (18mh An Dàmhair) aig a’ Mhòd Nàiseanta Rìoghail ann an Dùn Omhain. Chaidh an aithisg, a mhaoinich Pròiseact nan Ealan (PNE), a sgrìobhadh le Anna Latharna NicIllIosa agus tha e stèidhichte air toraidhean na co-labhairt ‘Iùl Ciùil’ a chaidh a chumail ann an Tallachan Baile Glaschu na bu thràithe am-bliadhna.

Chaidh a ràdh mun cho-labhairt gur e “ceum air leth cudromach a bh’ ann do leasachadh ceòl Gàidhlig ann an Alba” a thug còmhla caochladh dhaoine a tha an sàs ann an ceòl Gàidhlig ann an Alba, a thuilleadh air grunn math eile dhaoine a tha a’ maoineachadh agus a’ toirt taic do cheòl Gàidhlig.

A’ mìneachadh amasan na co-labhairt san aithisg aice thuirt an Dr NicIllIosa: “B’ ann gu h-àrd-mhiannach a bha amasan Iùl Ciùil: ‘beachdan-smuain is eòlas air daoine a cho-roinn, agus a’ cuideachadh le bhith cruthachadh ro-innleachd do cheòl Gàidhlig ann an Alba airson an ama ri teachd.’; bha na cinn-uidhe gu math farsaing – ’s dòcha a dh’aona ghnothaich. Oir chan e rud aon-sheòrsach a th’ ann an ceòl Gàidhlig: tha ceòl Gàidhlig proifeiseanta ga dhèanamh is ga chluich a rèir caochladh stoidhlichean, bheachdan, cho-theacsan agus mhodhan cluich – traidiseanta, rock, leth-chlasaigeach, tuath-cheòl, fusion, chòisirean m.s.s.a, fiù ’s leis a’ chòmhlan punc à Seattle Mill a h-uile rud.” 

A’ cur fàilte air an aithisg thuirt Stiùiriche Fèisean nan Gàidheal, Art MacCarmaig: “Tha rannsachadh air sealltainn gu bheil na h-ealain Ghàidhlig nam meadhan glè chudromach ann a bhith a’ tàladh dhaoine dhan chànan agus sna Fèisean, mar eisimpleir, tha sinne air faighinn a-mach gu bheil com-pàirteachadh anns na h-ealain a’ toirt spionnadh do dhaoine a’ Ghàidhlig ionnsachadh. Mar sin, tha sinne a’ cur fàilte air an aithisg bho Iùl Cìuil a chaidh a sgrìobhadh le Anna Latharna NicIllIosa, agus tha sinn a’ coimhead air adhart ri bhith ag obair an lùib GASD airson ro-innleachd nan Ealain Gàidhlig a chur ri chèile, agus cuid de na molaidhean a th’ anns an aithisg a chur an gnìomh.”

Tha an aithisg aig an Dr NicIllIosa a’ cur an cèill grunn dhùbhlain a chaidh aontachadh aig a’ cho-labhairt agus a thathar dhen bheachd a tha deatamach do shoirbheas ceòl Gàidhlig san àm ri teachd. Am measg nan dùbhlan tha: bu chòir tàlantan ùra Gàidhlig a bhith air am brosnachadh, agus bu chòir ceòl Gàidhlig ùr a sgrìobadh agus a phiobrachadh; bu chòir an cothrom a bhith aig luchd-ciùil Gàidhlig na sgilean teicnigeach, cruthachail agus gnìomhachais aca, a dh’fheumar airson cumail orra ann an dreuchd phroifeiseanta, a leudachadh; bu chòir craoladairean poblach agus companaidhean neo-eisimeileach, a tha a’ faighinn airgead poblach gus prògraman Gàidhlig a dhèanamh, dealas mòr a shealltainn a thaobh ceòl Gàidhlig agus bu chòir dhaibh làn thaic a thoirt dha a thaobh cosgaisean riochdachaidh, amannan craolaidh, sanasachd m.s.s.a.

Thuirt Stiùiriche PhNE Calum MacGillEain: “Tha ceòl Gàidhlig air cur gu mòr ri ath-bheòthachadh ceòl traidiseanta na h-Alba thar nam beagan bhliadhnaichean a dh’fhalbh. Tha an aithisg seo a’ comharrachadh grunn ro-innleachdan a leigeas le ceòl Gàidhlig leantainn air a bhith leudachadh aig ìre coimhearsnachd, ìre nàiseanta agus ìre eadar-nàiseanta, ma gheibh iad taic.”

“Tha e a’ tighinn aig àm gu math cudromach dha na h-ealain Ghàidhlig agus dhan chànan fhèin leis a’ chiad Plana Nàiseanta na Gàidhlig ga chur an gnìomh ann an 2007. Air sgàth sin, tha GASD agus PNE air a bhith ag obair còmhla ann an grunn raointean cudromach eile agus air a bhith ann an conaltradh leis a’ mhòr-shluagh, le coimhearsnachd nan ealain Gàidhlig agus le buidhnean cudromach eile mu mar a ghabhas leasachadh ealain Ghàidhlig agus leasachadh cànain Gàidhlig am fighe nas dlùithe ri chèile. Thig toraidhean na deasbaid seo am follais thar nam mìosan a tha romhainn. Thèid suirbhidh de chòrr is 1,200 taigh sna h-Eileanan Siar is san Eilean Sgitheanach is Loch Aillse fhoillseachadh an ath mhìos; thathar ag obair an-dràsta air Ro-innleachd Nàiseanta airson nan Ealain Gàidhlig a thèid an lùib Plana Nàiseanta na Gàidhlig; agus as t-Earrach sa tighinn thèid a’ chiad cho-labhairt mhòr air na h-ealain Ghàidhlig taobh a-staigh 10 bliadhna a chumail.”  

Tha an aithisg Iùl Ciùil ag ràdh gum bu chòir buidhnean mar VisitScotland agus Events Scotland “a bhith ag aithneachadh cho cudromach ’s a tha dualchas na Gàidhlig agus seo a shealltainn nan cuid sanasachd agus follaiseachd air Alba.” Tha an aithisg cuideachd a’ moladh gum bu chòir sgeamaichean soirbheachail mar Luchd-ciùil Traidiseanta ann an Sgoiltean a leudachadh agus gum bu chòir barrachd taic a thoirt dhaibh air chor ’s gun dèanar cinnteach gum faigh gach pàiste gu nàiseanta na buannachdan a tha an lùib ciùil. Am measg mholaidhean eile bha: barrachd Gàidhlig ga cleachdadh ann an teagasg ciùil agus barrachd luchd-teagaisg ciùil aig ìre ionadail agus barrachd luchd-teagaisg comasach air Gàidhlig a bhruidhinn.

Chaidh an aithisg Iùl Ciùil a chur air bhog ann an Talla nan Saor Chlachairean ann an Dùn Omhain aig 11m aig a’ Mhòd Nàiseanta Rìoghail far an robh pannal an làthair gus ceistean a fhreagairt bho luchd-naidheachd mun ro-innleachd agus cùisean eile co-cheangailte ris na h-ealain Ghàidhlig: bha Stiùiriche PhNE Calum MacGillEain sa chathair. Sa phannal bha: Stiùiriche Leasachaidh Bhòrd na Gàidhlig Dòmhnall MacGille Mhoire, Ceannard a’ Chiùil aig Comhairle Ealain na h-Alba Ian Smith, an Dr Dùghlas Chalmers bho Oilthigh Glasgow Caledonian, an t-ùghdar is sinneadair an Dr Anna Latharna NicIllIosa, agus ball a’ Bhùird aig Bòrd na Gàidhlig agus PNE Iain Aonghas MacAoidh.

FIOSRACHADH DON LUCHD-DEASACHAIDH

· ’S e lìonraidh a th’ ann an GASD a tha ag obair còmhla às leth 6 buidhnean ealain Gàidhlig: Pròiseact nan Ealan, An Comunn Gàidhealach, Fèisean nan Gàidheal, Comhairle nan Leabhraichean, Tosg, agus Seirbheis nam Meadhanan Gàidhlig. Tha pròiseact GhASD air a stiùireadh le Pròiseact nan Ealan.

· S e a th’ ann am Pròiseact nan Ealan (PNE) buidheann leasachaidh nàiseanta airson nan ealain Gàidhlig an Alba. Chaidh PNE a stèidheachadh ann an 1987 agus tha e suidhichte ann an Steòrnabhagh, Eilean Leòdhais, ach tha e ag obair aig ìre nàiseanta is eadar-nàiseanta. Tha e clàraichte mar bhuidhinn-charthannais, agus tha dusan luchd-obrach aige. ‘S iad na prìomh bhuidhnean maoineachaidh aige: Comhairle Ealain na h-Alba, Iomairt na Gàidhealtachd agus Bòrd na Gàidhlig. Chan e buidheann maoineachaidh a th’ ann am PNE, tha e a’ rannsachadh, a’ leasachadh agus a’ dearbhadh iomairtean ùra sna h-ealain Ghàidhlig. Nuair a tha sgeamaichean dearbhaidh a’ sealltainn gum mair iad thèid an stèidheachadh mar chompanaidhean neo-eisimeileach. Am measg iomairtean a bh’ aig PNE roimhe tha Fèisean nan Gàidheal, an sgoil-shamhraidh Ceòlas agus an companaidh dràma Tosg. Tha pròiseactan mar an Leabhar Mòr air caochladh mòr dhuaisean a chosnadh.

· Chaidh an Rannsachadh Mòr air na h-ealain Ghàidhlig sna h-Eileanan Siar agus san Eilean Sgitheanach is Loch Aillse a chumail gu neo-eisimeileach leis an Ollamh Ailean Sproull bho Sgoil Gnothachais Caledonian. Chaidh an obair a mhaoineachadh le Pròiseact nan Ealan, as leth Fòram Leasachaidh Ro-innleachdail nan Ealain Gàidhlig. Tha an suirbhidh ag amas air faighinn a-mach dè tha daoine a’ smaoineachadh mu na h-ealain Ghàidhlig agus a’ bhuaidh a th’ aca air a’ choimhearsnachd, an eaconamaidh agus air a’ chànan agus chaidh a sgaoileadh air 25% de na taighean sna sgìrean ainmichte.

